საცხოვრისი: არსებული სიტუაცია (მოკლე მიმოხილვა)
24/06/2018
	საერთო მდგომარეობა
· საცხოვრისის (ან საცხოვრებლის, ინგლისური შესატყვისი - Housing) უნივერსალურად გაზიარებული დეფინიცია ასეთია: შენობები ან სხვა თავშესაფარი, რომლებშიც ადამიანები ცხოვრობენ ან ადგილები, რომლებიც ეძლევა ხალხს დასახლებისათვის[endnoteRef:1]. [1:  ძირითადი წყარო: Cambridge Academic Content Dictionary (ორიგინალში:’buildings that people live in, or the providing of places for people to live’) https://dictionary.cambridge.org/dictionary/english/housing] 

· საქართველოს სახელმწიფო აღიარებს თავის პასუხისმგებლობას საკუთარი მოქალაქეების ღირსეული საცხოვრისით უზრუნველყოფაზე ზრუნვის კუთხით: „სახელმწიფო ზრუნავს მოქალაქის ჯანმრთელობისა და სოციალურ დაცვაზე, საარსებო მინიმუმითა და ღირსეული საცხოვრებლით უზრუნველყოფაზე...“[endnoteRef:2]. [2:  საქართველოს კონსტიტუცია. 2017. მუხლი 5, პუნქტი 4. ] 

· ჩვენს ქვეყანაში საცხოვრისის სფეროში არსებული საერთო მდგომარეობა ხანგრძლივი, ღრმა და სისტემური კრიზით ხასიათდება. ამგვარი ვითარება გამოწვეულია საცხოვრისის შესახებ სახელმწიფო პოლიტიკის არარსებობით, არასრულ(ფასოვან)ი საკანონმდებლო ბაზით, არაადეკვატური ინსტიტუციური მოწყობითა და უსისტემო, არასაკმარისი ქმედებებით, რაც ძირითადად ცალკეული პროგრამებისა და პროექტების ფორმით ხორციელდება.    
· ქართულ საკანონმდებლო სივრცეში არსებობს ერთადერთი კანონი - „ბინათმესაკუთრეთა ამხანაგობის შესახებ“ - რომელიც მთლიანად ეძღვნება საცხოვრისის, კერძოდ მრავალბინიანი სახლების, თემატიკას. სპეციალისტების აზრით, ეს კანონი მნიშვნელოვან ხარვეზებს შეიცავს.
· ინსტიტუციური მოწყობის ჭრილში არც საკანონმდებლო და არც აღმასრულებელ დონეზე არცერთი უწყება უშუალოდ არ არის დაკავებული საცხოვრისის საკითხების კომპლექსური და სრულფასოვანი განხილვითა და მართვით.
· საქართველოში დღემდე სახელმწიფოს მიერ საცხოვრისის სექტორი განიხილებ(ოდ)ა არა როგორც საზოგადოებრივი კეთილდღეობისა და ეკონომიკური განვითარების უმნიშვნელოვანესი კომპონენტი და საშუალება, არამედ როგორც საბაზრო პროდუქტი.
საცხოვრისის პოლიტიკა 
· საცხოვრისის პოლიტიკა (საბინაო პოლიტიკა) ასახავს სახელმწიფოს გეგმებს და ქმედებას, კანონმდებლობისა და პროგრამების განხორციელების ჩათვლით, რომელსაც აქვს პირდაპირი ან ირიბი გავლენა საცხოვრისის მიწოდებაზე და ხელმისაწვდომობაზე,  საბინაო სტანდარტებსა და ქალაქდაგეგმარებაზე[endnoteRef:3].  [3:  https://www.homelesshub.ca/solutions/affordable-housing/housing-policy-ის მიხედვით.] 

· საქართველოს, ბევრი სხვა ქვეყნისგან განსხვავებით, დღემდე არ გააჩნია მკაფიოდ ფორმულირებული პოლიტიკა საცხოვრისის სფეროში.
· საცხოვრისის პოლიტიკის შემუშავება და განხორციელება ერთ-ერთ მთავარ პრიორიტეტად არის დასახული გაეროს ჰაბიტატის (UN Habitat) მიერ თავისი წევრი სახელმწიფოების მთავრობებისათვის. 
· გაეროს პოლიტიკა საცხოვრისის სფეროში  გლობალურ თანამეგობრობას ახალი სტრატეგიული მიდგომების განხორციელებას სთავაზობს, რაც რეფორმირების ხუთ მთავარ არეალს მოიცავს[endnoteRef:4]: [4:  Policy paper 10: Housing policies. 2016. Preparatory Committee for the United Nations Conference on Housing and Sustainable Urban Development (Habitat III). The United Nations General Assembly.] 

(ა) საცხოვრისის ინტეგრირებული/კომპლექსური პროგრამის შემუშავება;
(ბ) ინკლუზიური მიდგომის დანერგვა;  
(გ) საცხოვრისზე (ფინანსური) ხელმისაწვდომობის[endnoteRef:5] გაზრდა;  [5:  საცხოვრისზე ფინანსურ ხელმისაწვდომობაში იგულისხმება ინგლისური housing affordability. ხელმისაწვდომად ითვლება საცხოვრისი, რომლის შეძენა, დაქირავება და/ან მოვლა-პატრონობა შეუძლიათ საშუალო ან საშუალოზე დაბალი შემოსავლის მქონე პირებსა და ოჯახებს (persons, households), ისე, რომ მათ არ შეეზღუდოთ ცხოვრებისთვის აუცილებელი სხვა მოთხოვნების დაკმაყოფილების (ფინანსური) შესაძლებლობა. ხელმისაწვდომ საცხოვრისს უნდა ქონდეს სათანადო/ადეკვატური ხარისხი და მდებარეობა.  (იხ. UN Habitat. 2011. Affordable Land and Housing in Europe and North America. გვ. 11).] 

(დ) საცხოვრებელი პირობების გაუმჯობესება (ადეკვატური საცხოვრისის[endnoteRef:6] შექმნის და მიწოდების კონტექსტში);  [6:  ადეკვატური თავშესაფარი ნიშნავს მეტს, ვიდრე თავშესაფარს (სახურავს მქონე სათავსოს არსებობას). ის გულისხმობს ადეკვატურ პრივატულობას, ფიზიკურ ხელმისაწვდომობას, ადექვატურ უსაფრთხოებას, საკუთრების უსაფრთხოებას, სტრუქტურულ სტაბილურობას და გამძლეობას, ადეკვატურ განათებას, გათბობას და ვენტილაციას; ადეკვატურ საბაზო ინფრასტრუქტურას, როგორიცაა წყალი, გარემოს დაცვისა და ნარჩენების მართვის საშუალებები, შესაბამის გარემოსდაცვით ხარისხს და ჯანსაღი არსებობის ფაქტორებს, ასევე ადექვატურ და ხელმისაწვდომ ადგილმდებარეობას სამუშაოსა და ძირითადი საშუალებების მიმართ: ეს ყველაფერი უნდა არსებობდეს ხელმისაწვდომ ფასად. (იხ. UNCHS (UN Habitat Agenda), 1997: პარაგრაფი 60). ] 

(ე) არაფორმალური დასახლებების გაუმჯობესება-კეთილმოწყობა.   
· საერთაშორისო გამოცდილება გვიჩვენებს, რომ საცხოვრისის სფეროში ქვეყნების პოლიტიკა უმთავრესად მიმართულია მოსახლეობის ფართო მასებისათვის ფინანსურად ხელმისაწვდომი საბინაო ფონდის შექმნისაკენ, სხვადასხვა მიზნობრივი პროგრამების განხორციელების გზით. ასეთი პოლიტიკის გატარება ხშირად სოციალური საცხოვრისის[endnoteRef:7] შექმნის გზით ხდება. [7:  ეს არის ბინათმფლობელობის ფორმა, როცა საცხოვრისის/უძრავი ქონების მესაკუთრეა ხელისუფლება (ცენტრალური ან ადგილობრივი). ტერმინი სოციალური საცხოვრისი აღნიშნავს საიჯარო საცხოვრებელს (rental housing), რომელსაც შეიძლება მართავდეს სახელმწიფო, არამომგებიანი ორგანიზაცია (non-profit organization) ან ამ ორის კომბინაცია, რათა მოსახლეობის ხელმისაწვდომი საცხოვრისით უზრუნველყოფის მიზნით. სოციალური საცხოვრისი ასევე განიხილება საბინაო უთანასწორობის აღმოფხვრის საშუალებად.] 

· ასეთი პროგრამები უმთავრესად ორიენტირებულია საზოგადოების ისეთი ჯგუფების ხელშეწყობაზე, რომლებიც სახელმწიფოს დახმარების გარეშე ვერ ახერხებენ თვითუზრუნველყოფას ღირსეული საცხოვრისით ან, უფრო რადიკალურ შემთხვევებში, რაიმე სახის თავშესაფრით. 
საცხოვრისის პროგრამების ბენეფიციარები
· საცხოვრისის პროგრამების სამიზნე ჯგუფების/ბენეფიციარების სწორი და მკაფიო იდენტიფიკაცია დიდწილად განაპირობებს პროგრამების წარმატებულობასა და საბინაო საკითხების გაუმჯობესებას. ბუნებრივია, საბინაო პროგრამების ბენეფიციარების უდიდეს ნაწილს მოსახლეობის მოწყვლადი ჯგუფები წარმოადგენენ.
· საქართველოში, ისე როგორც ბევრ სხვა ქვეყანაში, საცხოვრისის პრობლემის მქონე პირები, დიდი ალბათობით, საზოგადოების ისეთი მოწყვლადი სოციალური ფენების და/ან მოსახლეობის ჯგუფების წარმომადგენლები არიან, როგორიცაა:
· დევნილები (იძულებით ადგილნაცვალი პირები) და ეკომიგრანტები (სტიქიით დაზარალებულები),
· ლტოლვილები და იმიგრანტები,
· ომის ვეტერანები და ინვალიდები,
· პენსიონერები,
· მარტოხელა დედები და მრავალშვილიანი ოჯახები,
· უმუშევრები და დაბალშემოსავლიანი ოჯახები,
· შეზღუდული შესაძლებლობების პირებისა და ავადმყოფების მყოლი ოჯახები.
· საქართველოში მიმდინარე პროგრამებიდან აღსანიშნავია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს პროგრამა, რომლის ბენეფიციარებს დევნილები (იძულებით ადგილნაცვალი პირები) და ლტოლვილები, უფრო იშვიათად კი ფსიქიკური დარღვევების მქონე პირები წარმოადგენენ.
უსახლკარობა, როგორც საცხოვრისის პოლიტიკის მთავარი გამოწვევა
· საყოველთაოდაა აღიარებული, რომ საცხოვრისის სფეროში არსებულ პრობლემებსა და გამოწვევებს შორის უმწვავესია უსახლკარობა, რისი აღმოფხვრაც საცხოვრისის პოლიტიკის უმაღლესი პრიორიტეტის ამოცანაა. 
· ბოლო ათწლეულების განმავლობაში ეს პრობლემა საქართველოსთვისაც მნიშვნელოვან გამოწვევად იქცა. დიდი ალბათობით, უსახლკაროთა უმეტესობა მოწყვლადი სოციალური ფენების წარმომადგენლები არიან.
· უსახლკაროებთან მომუშავე ეროვნულ ორგანიზაციათა ევროპულმა ფედერაციამ FEANSTA-მ შეიმუშავა ევროპის უსახლკარობის ტიპოლოგია (ETHOS), რომელიც განსაზღვრავს უსახლკარობის საბაზისო ფორმებს. ის დაეფუძნა გაზიარებულ პრინციპს, რომ უსახლკარობის დეფინიციამ უნდა მოიცვას ადამიანის საცხოვრისის ფიზიკური, სამართლებრივი და სოციალური განზომილებებიდან გამორიცხვის ან ამ განზომილებებში ადამიანის არსებობის შეუძლებლობის შემთხვევები.[endnoteRef:8] ამ პრინციპის მიხედვით, უსახლკარობის ცნება ორ ძირითად კატეგორიად დაიყო: [8:  Defining and Measuring Homelessness, VolkerBusch-Gertseema. GISS, Germany. გვ. 21-22.] 

(ა) უსახლკარობა, როგორც საცხოვრისის სამივე განზომილებიდან გამორიცხულობა, იგივე პირველადი უსახლკარობა (ჭერის არქონა);
(ბ) უსახლკარობა, როგორც საცხოვრისის სამართლებრივი და სოციალური განზომილებიდან გამორიცხულობა, იგივე მეორე ხარისხის უსახლკარობა (არასათანადო/არაადეკვატურ საცხოვრისში ცხოვრება).

· ETHOS ტიპოლოგია უსახლკაროთა ოთხ ძირითად კატეგორიას/ჯგუფს გამოყოფს:
1) ჭერის გარეშე მცხოვრები პირები (Roofless persons). აქ ერთიანდებიან ქუჩაში და თავშესაფრის გარეშე მცხოვრები პირები, რომლებიც გამორიცხულნი არიან საცხოვრისის როგორც სივრცითი/ფიზიკური, ისე სამართლებრივი და სოციალური განზომილებიდან და ცხოვრობენ ღია ცის ქვეშ.
2) სახლის არმქონე პირები (Houseless persons). აქ მოიაზრება უსახლკაროთა თავშესაფრებში, ძალადობის მსხვერპლ ქალთა საცხოვრისებში, ემიგრანტთა თავშესაფრებში  მყოფი პირები; ასევე ინსტიტუციიდან გასვლის წინაშე მყოფი და უსახლკარობის გამო გრძელვადიანი დახმარების მიმღები ადამიანები, როგორებიც არიან მოხუცთა თავშესაფარში მცხოვრებნი, ასევე - ყოფილი უსახლკაროები, უსახლკაროთა ჰოსტელებში, დროებით და ტრანზიციულ საცხოვრისებში ან ლტოლვილთა თავშესაფრებში მცხოვრები პირები, ანუ ის ბენეფიციარები, რომელთა თავშესაფარში ყოფნის ვადა დროებითია და ერთ წელს არ აღემატება. როგორც წესი, თავშესაფარში დარჩენის ვადა კონკრეტულ პირობას ებმის, როგორიცაა ძალადობის შემთხვევის აღმოფხვრა, გრძელვადიან საცხოვრისში გადაყვანა და სხვ.
3) არასათანადო საცხოვრისში მცხოვრები პირები (Persons living in inadequate housing). პირები, რომლებიც ცხოვრობენ მოძრავ სახლებში, ავტომობილებში, საცხოვრისის ფუნქციის არმქონე სხვადასხვა კონსტრუქციაში ან თავს აფარებენ არამყარ ნაგებობებს და საცხოვრისად გამოუსადეგარ კონსტრუქციებს. ორივე ტიპის საცხოვრებელი აღნიშნულ ჯგუფში გულისხმობს ასევე გადატვირთულ სივრცეებში მცხოვრებ პირებს.
4) საფრთხის შემცველ გარემოში მცხოვრები პირები (Persons living in insecure conditions). პირები, რომლებიც საცხოვრისში ცხოვრობენ სამართლებრივი გარანტიის გარეშე, გასახლებისა და ძალადობის საფრთხის ქვეშ; ასევე, დროებით, მეგობრებთან და ახლობლებთან მცხოვრები პირები.  
· საქართველოში უსახლკაროთა  დროებითი თავშესაფრით უზრუნველყოფის საკითხი კანონმდებლობით ადგილობრივი თვითმმართველობების/მუნიციპალიტეტების ვალდებულებას წარმოადგენს. 
· საქართველოს კანონი „სოციალური დახმარების შესახებ“ უსახლკაროდ მიიჩნევს „მუდმივი, განსაზღვრული საცხოვრებელი ადგილის არმქონე პირს, რომელიც ადგილობრივი თვითმმართველობის ორგანოში რეგისტრირებულია, როგორც უსახლკარო“.[endnoteRef:9] ეს დეფინიცია უსახლკაროდ მიჩნევისათვის ადგენს მატერიალური და პროცედურული კრიტერიუმების თანადროული დაკმაყოფილების მოთხოვნას; კერძოდ, პირის უსახლკაროდ აღიარებისთვის (1) ის უნდა იყოს მუდმივი, განსაზღვრული საცხოვრებლის არმქონე და (2) ამავდროულად უნდა არსებობდეს თვითმმართველობის ორგანოში მისი უსახლკარო პირად რეგისტრაციის ფაქტი. [9:  საქართველოს კანონი „სოციალური დახმარების შესახებ“, მუხლი 4, პუნქტი ‘ჟ’.] 

· დროებითი თავშესაფრით სარგებლობის მიზნებისთვის საქართველოს კანონმდებლობას ასევე შემოაქვს ‘მიუსაფარი პირის’ ცნება, რომელიც შემდეგნაირად განიმარტება: „პირი, რომელიც ცხოვრობს ღია ცის ქვეშ, არ გააჩნია მუდმივი საცხოვრებელი ადგილი, ლეგალური შემოსავალი და მის სახელზე არ არის რეგისტრირებული უძრავი ქონება ან პირი, რომელიც, მოცემულ მომენტში, იმყოფება ქუჩაში და მისი სიცოცხლე არის რისკის ქვეშ“.
· უსახლკარო პირის საქართველოში მოქმედი დეფინიცია მნიშვნელოვან ხარვეზებს მოიცავს და სრულად არ ასახავს საცხოვრისის უფლების შინაარსის დამდგენ საერთაშორისო სტანდარტებს. ეს შემდეგი ძირითადი მიზეზებითაა განპირობებული:
1) ცნება პირის უსახლკარობის შესაფასებლად ბუნდოვან კრიტერიუმს იყენებს, რაც ადმინისტრაციულ ორგანოს ფართო ინტერპრეტაციის საშუალებას აძლევს და ადმინისტრაციის მხრიდან განსხვავებული გადაწყვეტილების მიღებისა და უსახლკაროთა ზოგიერთი ჯგუფების ამ კატეგორიიდან გამორიცხვის  შესაძლებლობას ქმნის.
2) დეფინიცია მისი ხედვიდან ერთმნიშვნელოვნად გამორიცხავს მუდმივ საცხოვრებელ ადგილას, მაგრამ არასათანადო პირობებში მცხოვრებ პირებს. 
3) დეფინიციის მოთხოვნების დაკმაყოფილება უკავშირდება თვითმმართველობის ორგანოში პირის უსახლკაროდ რეგისტრაციის ფაქტს, რაც პრაქტიკაში უმეტესად არ ხორციელდება და დამატებით დაბრკოლებას ქმნის პირის უსახლკაროდ მიჩნევისთვის.
საქართველოს საცხოვრისის პოლიტიკა: საწყისი ნაბიჯები (მოსაზრებები სამუშაო ჯგუფისათვის)
· საცხოვრისის პოლიტიკის დოკუმენტის სტრუქტურისა და შინაარსის განსაზღვრა, სამოქმედო ტერმინოლოგიის დაზუსტება და მკაფიო განმარტება.
· პოლიტიკის მოკლე, საშუალო და გრძელვადიანი პრიორიტეტების დადგენა: სავარაუდოდ, პოლიტიკის საშუალო და გრძელვადიანი მიზნები ფოკუსირებული უნდა იყოს (1) მოსახლეობის ფართო მასებისათვის საცხოვრისის ფინანსური ხელმისაწვდომობის გაზრდაზე, (2) მათი ადეკვატური საცხოვრისით უზრუნველყოფაზე, (3) პოლიტიკის კომპლექსურობაზე (მაგ. ქვეყანაში დემოგრაფიული მდგომარეობის გამოსწორებაზე, საბინაო მშენებლობისა და ურბანული დაგეგმარების სრულყოფაზე და სხვ.). მოკლევადიანი მიზნები კი ფოკუსირებული  უნდა იყოს უსახლკარობის/მიუსაფრობის აღმოფხვრაზე.  
· ბენეფიციართა ჯგუფების ზუსტი და მკაფიო იდენტიფიკაცია; ასეთ ჯგუფებში შემავალ პირთა დადგენის ზუსტი კრიტერიუმების ჩამოყალიბება. 
· სარეფორმო სფეროების - კანონმდებლობის, ინსტიტუციური მოწყობის, ინფორმაციული უზრუნველყოფის და ა.შ. - პრიორიტეტების დადგენა. 

